
					ఈ పుట అచ్చుదిద్దబడ్డది

గోపించి కాకుత్స్థకులుఁడు నద్దైత్యు - చాపంబు వెస నొక్కశరమునఁ ద్రుంచి

సారథి నెనిమిదిసాయకంబులను - నారథంబును మఱి యన్నిబాణముల

వికలత్వ మొనరింప విరథుఁడై యపుడు - మకరాక్షుఁ డొక్కసమగ్రశూలంబు

వైచిన నది వేగ వచ్చుట విభుఁడు - చూచి మూఁడమ్ములఁ జూర్ణంబు చేసే;

అనిమిషు లారాము నగ్గించి రపుడు - దనుజుండు కినిసి యాదశరథాత్మజునిఁ

బిడికిటఁ బొడువంగ బి ట్టేగుదేర - నడుమనె యారామనరనాయకుండు

అనలాస్త్రమున హృదయము గాడ నేయ - ననిమొన నమ్మకరాక్షుండు గూలెఁ;




ఇంద్రజిత్తు యుద్ధమున కరుగుట


బ్రథితారుణప్రభాభాసియై యంత - బ్రథమాద్రిపై దోఁచెఁ బద్మబాంధవుఁడు

హతశేషరాక్షసు లాలంక కరిగి - యతఁడు చచ్చుటఁ జెప్ప నారావణుండు

కోపంబు చింతయుఁ గూడి చిత్తమున - నేపార ననియె నయ్యింద్రజిత్తునకు5000

“రణమునఁ గపులను రామలక్ష్మణులు - క్షణమాత్రమునఁ జంపఁగాఁ జాలువాఁడ

వీవె కా కింక నాకెవ్వరు గలరు? - నీ విట నీవాహినీసమేతముగఁ

జని యందఱను జంపి చనుదెమ్ము తొల్లి - యనిమిషకోటుల ననిఁ ద్రుంచుకరణి

రణమున గెల్చి సంరంభంబుతోడఁ - బ్రణుతింప నేతెమ్ము ప్రమర మొప్పార"

ననవుడు నింద్రజి త్తారావణునకు - వినయంబుతో మ్రొక్కి వీడ్కొని కదలె;

వాయువేగములయశ్వంబులఁ బూన్చి - యాయితం బైనట్టి యరదంబు నెక్కి

శరదభ్రసంవృతశైలంబుకరణి - గురుభుజుండై వెలిగొడుగులనీడ

రమణీయకంకణరణితము ల్మెఱయ - రమణు లిమ్ములఁ జామరములు వీవ

నొలసి మోమున సంగరోత్సాహలీల - దళుకొత్త నేతెంచి తల్లికి మ్రొక్కి

జనని దీవింపంగఁ జని తనపత్ని - దనయుల వీడ్కొని తమ్ములచావుఁ
5010

దలపోసి కోపాగ్ని దరికొనఁ బేర్చి - యలఘుదర్పంబున నయ్యింద్రజిత్తు

మానక రోషసమగ్రతతోడ - దానవకోటులు దన్ను సేవింప

ఘనకామరూపులు దనమంత్రివరులు - తనుఁ గొల్వ నుత్తరద్వారంబునందు

నద్రులగతిఁ దేరు లఱువదికోట్లు - భద్రగజంబులు పదుమూఁడుకోట్లు

కొరలెడు నాల్గేసి కొమ్ములు కరులు - పరఁగంగఁ గోటి నిర్భరవృత్తి నడువఁ

దురగంబు లరయంగఁ దుద నూఱుకోటు - లురుతరహేషంబు నొప్పుచు నడువ

భేరుండములఁ బోలి పెంపు వహింప - భూరివేగంబునఁ బొలుపారునట్టి

చిలుకవన్నియలతోఁ జెలఁగుగుఱ్ఱములు - కొలఁదులై నాలుగుకోటులు నడువ

వలుదనిస్సాణాదివాద్యముల్ మ్రోయఁ - గలనికి వెడలి లంకాపురినుండి

తనచుట్టు దైత్యు లంతములేక గొలువ - ఘనతరభీషణాకారంబుతోడ
5020

		 ఈ పేజీలో చివరి మార్పు 21 ఫిబ్రవరి 2024న 21:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

